
I. Кереш
Әй ул көннәр!
Йөрәк - бәгырьләрне
Өзде инде, өзде гомергә.
Бу йөрәкләр ничек түзде икән
Калмаенча кара күмергә.
         Сугыш... Нинди шомлы һәм авыр сүз бу! Ул ничә миллион кешенең гомерен өзгән, күпме баланы ятим иткән, аналарны тол калдырган.
Сугыш... Меңәрләгән шәһәрләрне җимергән, җир йөзендә гөрләп торган авылларны юкка чыгарган, шау чәчәккә күмелгән бакчалар янып, көлгә әйләнгән.
Бөек Ватан сугышы... Бөек Җиңү... Бу вакыйгалар, андагы батырлыклар 80 еллык тарих катламы астында калды. Ләкин әнә шул катламнар астында югалмыйча, кешелек дөньясын юкка чыгудан саклап калган, бүгенге көннәргә кадәр халык күңелендә, ил йөрәгендә онытылмаган каһарманнарыбызның батырлыклары әле дә исән, дөнья тарихында алтын хәрефләр белән язылган. Шуңа күрә безгә аларны онытмаска, сафлары сирәгәя барган сугыш ветераннарын, тыл батырларын хөрмәт итәргә, зурларга, батырлыкларын киләчәк буыннарга тапшырырга тиешбез. Әйе, без сугышны әле онытмадык...
Эзләнү - тикшеренү эшемне дә менә шушы күзлектән чыгып яздым.
      Теманың актуальлеге: 
      Бөек Ватан сугышында совет халкы үзенең 27 миллион улын һәм кызын югалткан. Моны һич кенә дә онытырга ярамый. Илебез азатлыгы өчен, без бәхетле, матур яшәсен өчен күпме кеше гомерләрен дә кызганмаганнар. Язучыларыбыз, шагыйрьләребез сугышта искиткеч батырлыклар күрсәтеп, үлмәс әсәрләр дә иҗат иткәннәр. Фронт вакыйгаларын, фашизмның
кансызлыгын һәм халкыбыз батырлыгын сурәтләгән шигырьләр, хикәяләр язганнар. Хәзерге болгавыр заманда, якында гына фашизм яңадан баш
калкытырга  маташканда,  халкыбыз үткән канлы юлны онытмау бүгенге көндә аеруча актуаль дип саныйм мин. 
       Максатым: 
        Бөек Ватан сугышы турында күбрәк белергә; Баулы районыннан сугышта катнашкан хатын-кызларның язмышлары турында мәгълүмат туплау һәм истәлекләрне язарга.
        Бурычлар:
1.Бөек Ватан сугышы турында материалларны өйрәнергә.
2.Фронтовик хатын-кызлар Мария Максимовна Шапошникова һәм Мария Фёдоровна Николаевна тормышлары белән танышу.
3. Документларны музей архивыннан өйрәнергә.
        Эзләнү-тикшеренү эшенең объекты:
Фронтовик  Мария Максимовна Шапошникова һәм Мария Фёдоровна Николаева биографияләре
        Эшчәнлекнең  әһәмияте:
Тикшеренү  нәтиҗәләрен тематик сыйныф сәгатьләре һәм батырлык дәресләрен үткәргәндә кулланырга мөмкин.
II. Төп өлеш.
      1418 көн дәвам иткән рәхимсез сугыш беркемне дә читләтеп үтми. Әбиләр, апалар, әниләр, япь-яшь кызлар һәм балалар  сугыш елларында колхозны алып барган, фронтны азык-төлек, кием-салым һәм башка кирәк-яраклар белән тәэмин итеп торганнар, заводларда корал җитештергәннәр.  Илебез  өстенә фашист явы килгәндә, ир-егетләр белән беррәттән хатын-кызлар да көрәшчеләр сафында була. Алар да пуля, снаряд, самолетлар белән дошманны юк итәләр. Партизан отрядларында фашистларга каршы көрәшәләр, яралыларны дәвалыйлар.  
       Фронтларда 200 мең хатын-кыз табиб, 500 мең урта медперсонал катнаша. Алар миллионлаган сугышчының гомерен саклап кала. Хезмәтләре өчен 44 медицина хезмәткәренә Советлар Союзы Герое исеме бирелә, күпчелеге орден-медальләр белән бүләкләнә. Сугышның эчендә кайнап, солдат булып сугышкан  батыр йөрәкле кызлар да аз булмый ул вакытта. 
      Шушы сүзләр безне уйга калдырды.  Шул  кызлар арасында безнең Баулы районы хатын-кызлары да булды микән? Бу сорауга җавап табу өчен без мәктәп китапханәсендә сугыш белән бәйле булган, тарихны яктырткан китапларны укып өйрәндек. Тулырак мәгълүматны. Әлбәттә, үзебезнең “Туган якны өйрәнү” музеенда таптык. Музей җитәкчесе Бадуртинова Ирина Алексеевна безгә бик теләп ярдәм итте, архив материаллары белән уртаклашты.          Чыннан да, Баулы районыннан сугышта катнашкан фронтовик хатын-кызлар булган икән. Бүген без сезне шуларның икесе белән таныштырып китәрбез.
1. Шапошникова Марина Максимовна 1924 нче елның 23 нче февралендә Баулы районы Потап-Томбарлы авылында туган. Аның кыз фамилиясе Евсеева. Ул Советлар Союзы Герое Евсеев Гаврил Петровичның икетуган сеңлесе, аларның әтиләре бертуган булган. 
      Сугышка кадәр Марина Максимовна колхозда умартачы булып эшләгән. 
Мария Шапошникованы армиягә 1943 елның июлендә алалар. Сугышчан һәм сәяси әзерлектәге уңышлары өчен аңа ефрейтор исеме бирделәр. 11 нче зенит-пулемет полкы составында ул һава һөҗүменә каршы оборона гаскәрләрендә 47 миллиметрлы автоматик Зенит орудиесында беренче прицельный сыйфатында сугышкан. Мария Максимовнаның төп бурычы дошман самолетларын бәреп төшерү өчен максатның курсын билгеләү иде. Бу бурычның никадәр оператив һәм корректлы үтәлүенә бөтен хәрби расчетның нәтиҗәлелеге бәйле иде. 1944 елның декабренә кадәр Мария Максимовна Төньяк фронтта, ә 1 декабрьдән Көнбатыш фронтта ПВО гаскәрләрендә хезмәт итә.
      Авиаһөҗүмнәрнең берсе вакытында ул якында гына шартлаган бомба кыйпылчыгы белән яралана. Шуңа да карамастан, Мария Шапошникова үзенең беренче прицельный вазифаларын башкаруын дәвам итте. Бу төнне аның расчеты дошманның тугыз самолетын бәреп төшерде. 
     Сугыш тәмамланганнан соң ул 1945 елның августына кадәр Украина территориясендә армия хезмәтен дәвам итә, объектларны бандеровчылардан саклый. Мария Шапошникова Ватан сугышы ордены һәм «1941-1945 еллардагы Бөек Ватан сугышында Германияне җиңгән өчен»медале белән бүләкләнде.
       Сугыштан соң колхоз фермасында хезмәт итә. Аннары Баулы урман хуҗалыгында агач ящиклар ясый. Кайда гына эшләмәсен, ул бөтен эшкә күнелен биреп, җаны-тәне белән эшләгән.
      Булачак ире аны урлап алып киткән, шуннан соң инде өйләнешкәннәр. Гаиләдә 5 бала булган. Олыгайгач инде, Марина Максимовна кызы Лида тәрбиясендә яшәгән. Аның 6 оныгы һәм 7 оныкчыгы бар икән. 
       Музей архивында аның сөйләгәннәрен төшергән фильм да саклана. Марина Максимовна 2020 нче елда 97 нче яшендә вафат булган. Аның турындагы истәлекләр безнең күңелләрдә мәңге сакланыр.
2. Николаева Марина Фёдоровна.
Сугышка хәтле ул Буада медицина мәктәбен тәмамлый һәм шул ук районда хезмәт юлын башлап җибәрә. Ә 1942 нче елның җәе ахырында аны хәрби комиссариатка чакыралар: фронтка элемтәчеләр кирәк! Чабаксарда махсус курслар үткәннән соң 374 нче аерым гвардия полкына җибәрелә һәм турыдан-туры Курск дугасына эләгә. Шуннан соң эле бер, эле икенче фронтка җибәрелә һәм тормыш тәҗрибәсе булмаган яшь кыз тәҗрибәле сугышчыга әйләнә. Украина, Венгрия, Австрия, Чехославакияне азат итүдә катнаша. Хәтта Байкал арты фронтына эләгеп, илебезнең көнчыгышын япон самурайларыннан азат итүдә үз өлешен кертә. Сугыш тәмамланганда аңа нибары 24 яшь була. Яу кырыннан исән-сау кайткан яшь кызга баштарак тыныч тормышка ияләшү кыенрак була, яшьтәшләренең күбесе инде юк.  Тирә-якта сугыш җимерекләре, ә йөрәкне яңа гына тәмамланган, сугыш хэтирәләре чәнчеп-чәнчеп тора. Әйе, сугыш аларның яшьлекләрен, үз тиңнәрен  урлады. Ялгыз башкайларын кая куярга белмичә, Мәскәүгә китеп шәфкать туташы булып та эшләп карый ул. Күңеленә тынычлык таба алмый.
      1957 не елда Баулыга кайтып, пенсиягә чыкканчы үзәк сырхауханәдә эшли. Тырыша, кешеләрнең рәхмәтен, хөкүмәтнең бик күп бүләкләрен ала. Аның сугышчан орден- медальләре, Сталин кул куйган Мактау кәгазе һәм рәхмәт хатлары өстенә, тыныч тормышта алган бүләкләре дә күп. 1985 нче елда, социалистик ярыш җиңүчесе буларак, аның исемен районның Мактау китабына кертәләр.
      Алган белемнәребез һәм өйрәнгән материаллар белән сыйныф сәгатьләрендә һәм батырлык дәресләрендә чыгыш ясадык. Укучылар белән “Сугыш каһарманнары”дигән темага стенгазеталар чыгарып күргәзмә оештырдык. 
      Йомгаклау
     Бөек Ватан сугышы тәмамлануга инде бик күп еллар узды. Шулай да ул аяныч елларны, ул китергән кайгы- хәсрәтләрне, яраларны халкыбыз яхшы хәтерли.
       Эзләнү эше вакытында бик күп сугышчан батырлыкны сурәтләгән әсәрләр белән таныштык. Эзләнүләремнән чыгып шуны әйтә алам, халкымның патриотизм хисләре, Ватанга бирелгәнлек, Туган ил азатлыгы өчен үз-үзеңне кызганмыйча көрәшү көчле була ул вакытта.
      Бөек Ватан сугышы вакытында ир-егетләр белән бергә cылу хатын-кызлар да илебез азатлыгы өчен көрәшүчеләр сафына баса. Күбесе  үзләре теләп  солдат шинеле кия, нәфис кулларына корал ала.
     Сугыш вакытында 93 хатын-кызга Советлар Союзы Герое исеме бирелә. 
    Кыю кызлар турында язылганнарны укып өйрәнгәннән соң,  бу нәфис затлар кирәк вакытта назлы, иркә, кирәк вакытта көчле, сыгылмас, авырлыклар каршында югалып калмас, каушамас, нык рухлы, сабыр, кырыс та була белгәннәрен аңладык. Аларның курку белмәс йөрәкләре безне дә җилкендерде. Без  дә аларга охшарга тырышасыбыз килде. Шушы батыр йөрәкле, курку белмәс  кызлар турында әдәбият дәресендә   чыгыш ясадык. Ватан сугышы батырлары турында  бергәләп өйрәнергә чакырдык. Бу эшне инде без башлап та җибәрдек. Үзәк китапханәдә Фәридә Әмировна Зыярованың Баулы районы тарихы турындагы лекцияләрен тыңладык. Викторина уеннарында сыйныфыбыз белән катнаштык.

       Җиңүнең 80 еллыгы якынлашкан көннәрдә меңнәрчә каһарманнарны             
  онытырга хакыбыз юк! Аларның батырлыгы, рухи һәм физик ныклыгы безгә үрнәк булып тора бит.
       Җир йөзендә беркемгә кирәк булмаган сугышлар әле дә бара. Шуңа күрә, минем уйлавымча, халкыбыз батырлары турында, патриотик рухта язылган әсәрләр безгә туган илнең, ирекнең  кадерен белергә, илебезнең чын патриотлары булып үсәргә ярдәм итәләр дип уйлыйм.

